
Breytingartillögur Sjálfstæðisflokksins við frumvarp við fjárhagsáætlun 2018: 
 
D-1 Tillaga um útboð sorphirðu: 
Borgarstjórn samþykkir að gerð verði úttekt á hagkvæmni þess að bjóða út sorphirðu í 
Reykjavík. Í þeirri úttekt skal miðað við að slík breyting á fyrirkomulagi verði gerð í 
áföngum, t.d. með því að sorphirða verði í upphafi boðin út í 1-2 hverfum og reynslan metin 
áður en lengra verður haldið. Einnig skal tryggt að núverandi starfsmenn sorphirðunnar hjá 
Reykjavíkurborg haldi störfum sínum og réttindum með þeim hætti að vænt hagræðing verði 
gerð í samræmi við starfsmannaveltu viðkomandi deildar eða með því að þeim bjóðist annað 
sambærilegt starf hjá borginni. 
 
D-2 Tillaga um samræmingu fjárhagsaðstoðar: 
Borgarstjórn samþykkir að fjárhagsaðstoð í Reykjavík verði endurskoðuð með hliðsjón af 
fjárhagsaðstoð í öðrum sveitarfélögum á höfuðborgarsvæðinu þar sem ekki er samræmi í 
fjárhagsaðstoð sveitarfélaga á höfuðborgarsvæðinu. 
 
D-3 Tillaga um virknistyrki og samræmingu fjárhagsaðstoðar: 
Borgarstjórn samþykkir að teknir verði upp sérstakir styrkir um fjárhagsaðstoð á þann hátt að 
grunnkvarði verði lækkaður til jafns við grunnkvarða fjárhagsaðstoðar í 
nágrannasveitarfélögum. Um leið verði innleidd heimild til að veita virknistyrki til þeirra sem 
fylgja einstaklingsáætlunum og taka þátt í virkniverkefnum þannig að samanlögð upphæð 
grunnkvarða og virknistyrks verði jöfn núgildandi grunnfjárhæð. Með þessu fyrirkomulagi má 
hvetja enn frekar til sjálfshjálpar en nú er gert, þá er ekki hægt að sjá gilda ástæðu fyrir því að 
upphæð fjárhagsaðstoðar sé mun hærri í Reykjavík en í nágrannasveitarfélögum. 
  
D-4 Tillaga um viðbrögð við veikindum og álagi: 
Borgarstjórn samþykkir að, þar sem launakostnaður Reykjavíkurborgar hefur undanfarin ár 
verið mun hærri en áætlanir gera ráð fyrir vegna veikinda starfsmanna og álags vegna 
yfirvinnu, verði brugðist sterkar við þessari þróun en gert hefur verið í gegnum viðveru og 
heilsueflingu. Farið verði í sérstakt átak til að skilgreina helstu álagsstaði og leiðir til úrbóta. 
 
D-5 Tillaga um breytingar á reglum um beingreiðslusamninga við fatlaða: 
Borgarstjórn samþykkir að vísa því til velferðarráðs að breyta reglum um 
beingreiðslusamninga með þeim hætti að árið 2018 verði umsýslukostnaður og kostnaður 
vegna aðstoðarmanns greiddur með sama hætti og gert er í samningum um notendastýrða 
persónulega aðstoð. Fjármagn að fjárhæð kr. 64 m.kr. fylgi samþykktinni. 
 
D-6 Tillaga um foreldrafræðslu og uppeldisráðgjöf: 
Borgarstjórn samþykkir að veita 15 m.kr. til að efla fræðslu og uppeldisráðgjöf til foreldra 
leikskólabarna. Markmiðið er að foreldrar sæki námskeið og fái uppeldisfræðslu. Þátttaka og 
virkni foreldra í uppeldishlutverkinu hefur mikil áhrif á álag innan skólakerfisins. 
Uppeldishættir foreldra hafa mikil og mótandi áhrif og mikilvægt er styðja þau í því hlutverki. 
Við skipulag verkefnisins verði haft samráð við Menntavísindasvið Háskóla Íslands 
 
D-7 Tillaga um að Reykjavíkurborg dragi sig út úr verkefnum sem ekki eru grunnþjónusta eða 
ættu að vera á hendi ríkisins: 
Borgarstjórn samþykkir að skoðað verði heildstætt hvar Reykjavíkurborg sinnir verkefnum 
sem eru ekki lögboðin eða ekki hluti af grunnþjónustu og vinna að breytingum á þeim. 
Borgarstjórn samþykkir að láta vinna samantekt sem verði nýttur sem grunnur undir 
ákvarðanir um að draga borgina út úr rekstri sem ekki telst til grunnþjónustu. 
 
Greinargerð: 
Dæmi um slíkt verkefni er t.d. að Reykjavíkurborg, eitt sveitarfélaga, hefur komið að rekstri 
Sinfóníuhljómsveitar Íslands, en önnur sveitarfélög sem upphaflega voru með hafa öll dregið 



sig út úr því samstarfi. Reykjavíkurborg greiðir 18% af rekstrarkostnaði án þess að hafa 
ákvörðunarvald yfir rekstrinum og í áraraðir hefur fjármálaskrifstofa gert athugasemdir við 
hvernig þessu er háttað. 
 
D-8 Tillaga um úthlutun lóða fyrir fjölbreyttar húsagerðir: 
Borgarstjórn samþykkir að úthluta fleiri lóðum undir fjölbreyttar húsagerðir í borgarlandinu 
og styrkja með því tekjuáætlun til 5 ára. Skrifstofu Eigna- og atvinnuþróunar (SEA) og 
fjármálaskrifstofu er falið að reikna út væntan tekjuauka og mögulega aukningu. 
 
D-9 Tillaga um húsnæðismál: 
Til eru ýmsar nýjungar í húsnæðismálum og margar sem hafa að markmiði að vera einfaldar 
og ódýrar í uppsetningu og framkvæmd. Borgarstjórn samþykkir að skoða hvort að hægt sé að 
koma til móts við neyðarástand í húsnæðismálum með því að horfa til slíkra nýrra lausna. 
Stofnaður verði rýnihópur um verkefnið í byrjun árs 2018. 
 
D-10 Þrif á götum: 
Borgarstjórn samþykkir að auka tíðni þrifa á stofngötum úr tveimur skiptum í 4. Þannig verði 
stofnbrautir þrifnar jafnoft og Vegagerðin þrífur þjóðvegi innan borgarinnar. Kostnaður vegna 
þess er áætlaður um 24 milljónir króna. 
 
D-11 Tillaga um að auka niðurgreiðslu skulda: 
Borgarstjórn samþykkir að endurskoða fjárhagsáætlun með það að markmiði að auka 
niðurgreiðslu skulda. 
 
D-12 Tillaga um að skoða af hverju áætlanir standast illa: 
Of oft vill það verða veruleikinn að kostnaður vegna framkvæmda er mun hærri en áætlað 
hafði verið. Nauðsynlegt er að bregðast við því ástandi með því að rýna hvað veldur. 
Borgarstjórn samþykkir að settur verði á fót rýnihópur sem geri tillögur að því hvernig taka 
megi á vandanum, koma í veg fyrir hann og innleiða nýtt verklag. 
 
D-13 Tillaga um borgarlínu: 
Borgarstjórn samþykkir að endurmeta kostnaðarskiptingu vegna skipulags borgarlínu. 
Kostnaðurinn fór talsvert fram úr áætlun árið 2017 og mikilvægt er að endurmat fari fram.   
 
D-14 Tillaga um sjálfkeyrandi bíla: 
Borgarstjórn samþykkir að hefja greiningu á tækifærum sem felast í notkun sjálfkeyrandi bíla 
með það að markmiði að gefa kost á Reykjavík sem samstarfsborg við framleiðendur 
sjálfkeyrandi bíla. Farið verði í viðræður við samgönguráðuneytið, samgöngustofu og 
lögregluna til að greina möguleika og tækifæri slíks samstarfs. 
 
D-15 Tillaga um útsvar: 
Borgarstjórn samþykkir að fela fjármálasviði að gera úttekt á því hvað hægt er að lækka 
útsvar í stórum áföngum á móti bættum rekstri borgarinnar. 
 
Greinargerð: 
Umsvif í þjóðfélaginu hafa aukist stórum að undanförnu. Tekjuaukning Reykjavíkurborgar 
hefur af þeim sökum orðið mikil. Þó lausatök hafi einkennt reksturinn í mörg ár fer ekki hjá 
því að tekjuaukningin skilar sér í borgarsjóð og reksturinn skánar. Með réttri forgangsröðun í 
þágu grunnþjónustunnar þar sem gæluverkefni eru skorin niður ætti að skapast í framhaldi af 
því möguleiki til að lækka álögur á borgarbúa. 
 
D-17 Tillaga um undirbúning vegna viðbyggingar við Háteigsskóla og Melaskóla: 
Lagt er til að 25 milljóna króna fjárveiting á kostnaðarstað 1104, ,,Greining á þörf 
uppbyggingar skóla í Vestur- og Austurbæ“, verði felld út. Þess í stað komi eftirfarandi liðir: 
Háteigsskóli, hönnun viðbyggingar. 50 milljónir. Melaskóli, hönnun viðbyggingar. 50 
milljónir. 
 
 



D-18 Tillaga um lagningu battavalla: 
Borgarstjórn samþykkir að haldið verði áfram lagningu sparkvalla með gervigrasi við 
borgarrekna grunnskóla í borginni. Miðað skal við að vellirnir verði upphitaðir, upplýstir og 
umhverfi þá verði boltagerði. Stefnt skal að því að slíkir vellir verði komnir á allar skólalóðir 
borgarrekinna grunnskóla eigi síðar en árið 2020. Einnig verði hugað að lagningu slíkra valla 
við sjálfstætt rekna grunnskóla. Lagt er til að á árinu 2018 verði 90 milljónum króna varið í 
þessu skyni sem færist á kostnaðarstað 1104. 
 
D-19 Tillaga vegna manneklu í leikskólum: 
Borgarstjórn samþykkir að leitað verði enn frekari leiða til að draga úr manneklu og 
þjónustuskerðingu á leikskólum með því að nýta sér þá starfskrafta frístundaheimila sem eru í 
50% starfi og bjóða þeim upp á 100% stöðugildi þannig að starfskrafturinn nýtist fyrir hádegi 
í starfi á leikskólunum en eftir hádegi á frístundaheimilunum. 
 
D-20 Tillaga vegna manneklu og þjónustuskerðingar í leikskólum: 
Borgarstjórn samþykkir að leita eftir formlegu samstarfi við íþrótta- og æskulýðsfélög til að 
bjóða upp á tómstundir og íþróttaæfingar á starfstíma leikskólanna til að hægt verði að komast 
hjá þjónustuskerðingu. Slíkt samstarf hefði auk þess í för með sér að börnin fái að kynnast 
jákvæðu og uppbyggilegu tómstundastarfi strax á leikskólaaldri. Skóla- og frístundasviði 
verði falið að útfæra þessar hugmyndir í samstarfi við íþrótta- og tómstundasvið. 
 
D-21 Tillaga um sveigjanleg skólaskil: 
Borgarstjórn samþykkir að hafin verði vinna að því að innleiða sveigjanleg skólaskil og auka 
samfellu milli skólastiga með það að markmiði að koma betur til móts við þarfir nemenda og 
einstaklingsmiðað nám. Ný ríkisstjórn hefur boðað stórsókn í menntamálum þar sem rík 
áhersla verður á að efla menntun í landinu með hagsmuni  nemenda og þjóðarinnar að 
leiðarljósi. Sveigjanleg skólaskil eru hluti af þeirri sókn og því rétt að Reykjavíkurborg 
stærsta sveitarfélagið taki forystuna og hefji undirbúning að þeirri innleiðingu. 
 
D-22 Tillaga til úrbóta við neyð húsnæðislausra: 
Borgarstjórn samþykkir að gerður verði samstarfssamningur  við hjálparsamtök til að aðstoða 
húsnæðislaust fólk sem er í neyð og býr við bágbornar aðstæður t.d. í tjöldum, húsvögnum 
eða bílakjöllurum. Um væri að ræða að samtökin hlúi að þessum einstaklingum og skjóti 
skjólshúsi yfir þá sem eru í vanda meðan verið er að finna varanlega lausn á húsnæðisvanda 
þessara aðila. 
 
D-23 Tillaga um að brúa bilið fyrir húsnæðislausa í neyð: 
Borgarstjórn samþykkir að brúa bilið fyrir húsnæðislausa einstaklinga sem eru í mikilli neyð 
og búa nú í skammdeginu í tjöldum, húsvögnum og bílakjöllurum. það yrði gert með því að 
bjóða þessum aðilum að nýta húsnæði borgarinnar sem stendur autt yfir nóttina meðan verið 
er að vinna í því að gera húsnæðið í Víðinesi klárt sem í framtíðinni mun hýsa heimilislaust 
fólk. Lagt er til að Tjarnarsalur Ráðhússins standi þessum einstaklingum til boða á næturnar 
eða fundarherbergi og aðstaðan í matsal ráðhússins á kvöldin til að matast. 
 
D-24 Tillaga um að þjónustuskerðing sorphirðu verði dregin til baka og skrefagjald afnumið: 
Borgarstjórn samþykkir að 15 metra skrefagjald vegna sorphirðu verði afnumið til að 
jafnræðis sé gætt í gjaldtöku við borgarbúa vegna þessarar þjónustu. Þá er lagt til að sú 
þjónustuskerðing sem verið hefur á sorphirðu verði dregin til baka og rusl sótt við heimili 
a.m.k. á 10 daga fresti en ekki 14 daga fresti eins og nú er. 
 
D-25 Tillaga um sumarstörf fyrir nemendur 8. bekkjar: 
Borgarstjórn samþykkir að öllum nemendum 8. bekkjar grunnskóla Reykjavíkur gefist kostur 
á sumarstörfum hjá Vinnuskóla Reykjavíkur frá og með júnímánuði 2018. Boðið verði upp á 
fjölbreyttari störf en þau sem hafa verið í boði hingað til. 
 
D-26 Tillaga um skólagarða: 
Borgarstjórn samþykkir að skólagarðar Reykjavíkur verði endurvaktir með það meginhlutverk 
í huga að kynna börnum og unglingum garðyrkju og þá sjálfbærni sem felst í því að rækta sitt 



eigið grænmeti og njóta uppskerunnar. Lagt er til að starfsemin verði fjölbreyttari en áður var 
og skólaeldhúsin nýtt til kennslu við matreiðslu og meðhöndlun grænmetis. 
 
D-27 Tillaga um kostnaðarlausa framhaldsskólaáfanga: 
Borgarstjórn samþykkir að hafin verði vinna að því að reykvískum nemendum standi til boða 
að stunda framhaldsskólaáfanga sér að kostnaðarlausu meðfram grunnskólanáminu. Slíkt 
námstilboð samræmist vel þeirri áherslu ríkisstjórnarinnar að auka sveigjanleika í námi. 
Hafnar verði viðræður sem fyrst við mennta- og menningarmálaráðuneytið í því skyni að 
koma á slíkri tilhögun sem fyrst. 
 
D-28 Tillaga um að mannréttindaskrifstofa verði sameinuð velferðarsviði: 
Borgarstjórn samþykkir að mannréttindaskrifstofa Reykjavíkur verði sameinuð velferðarsviði 
í hagræðingarskyni og verkefni hennar flutt þangað. Þá er jafnframt lagt til að 
mannréttindaráð og velferðarráð verði einnig sameinað í eitt ráð: velferðar- og 
mannréttindaráð. 
 
D-29 Tillaga um Grásleppuskúrana við Ægisíðu: 
Borgarstjórn samþykkir að gerð verði áætlun um viðhald og endurgerð Grásleppuskúrana við 
Ægisíðu. Tekið verði mið af þeim tillögum sem starfshópur um þessar menningarminjar 
leggur til. Borgarsögusafni verði falið að hefja undirbúning að framkvæmdum. Til 
verkefnisins verði að lágmarki varið 5 milljónum á næsta ári svo hægt verði að hefjast handa 
við fyrsta áfangann. 
 

D-30 Tillaga um hækkun framlags til greiðslu neysluhlés í leikskólum: 
Lagt er til að framlag til skóla- og frístundasviðs verði hækkað um 204 milljónir króna í því 
skyni að greiða starfsfólki í Félagi leikskólakennara 2,5 yfirvinnutíma á mánuði svo það fái 
jafnmarga yfirvinnutíma greidda vegna svokallaðs neysluhlés og annað starfsfólk í 
leikskólum. 
 
D-31 Tillaga um hækkun á niðurgreiðslu dagvistar hjá dagforeldrum: 
Lagt er til að greiðslur til dagforeldra hækki um 13,6% um áramót auk 2,7% hækkunar vegna 
verðbólgu. Niðurgreiðsla dagvistar hjá dagforeldrum (kostnaðarstaður D605 í frumvarpi að 
fjárhagsáætlun 2018) hækki um 118.105.000 kr. frá frumvarpsupphæð (410.236.000) og nemi 
því alls 528.341.000. 


